
bouxbien Laujmiz

faenzcieng ndei 3

Gou rwix raixcaix, siengj daj boux vunzlaux
lumzgeiq gizhaenx rox de dwg baenzlawz haih dai
daeglwg bonjfaenh. Yienznaeuz de gangj okdaeuj
mbouj itdingh dwg caen.

Geiq mbouj ndaej lo. Geiq mbouj ndaej lo.
Giuh Yizswngh naeuz.

Gou roengzrengz dauqgngeix gij saeh Daegvaiz
oksaeh seizhaenx. Ngeihcib bi gaxgonq, gou lij dwg
boux nyezrauh ndeu, boux vunzhuk Daegvaiz neix
ngoenznaengz cungj deng vunz yoeg ma guh’ angq,
cijaeu de mbouj youq gwnz gai, gij ndwenngoenz
Yejmaj Cin couh caemdingh bae dingz ndeu. Gij
ndwenngoenz haujlai vunz haemzhoj raixcaix, hoeng
miz Daegvaiz le, caezgya cungj roxnyinh ndwen-
ngoenz mbouj baenzhaenx siliengz lo. Mwh seizhah,
daxmeh gou naeuz Daegvaiz doek roengz ndaw dah
bae dai lo. Ranz gou mbouj miz saek boux vunz
roxnyinh geizheih, lumjnaeuz bouxhuk couh wnggai
dwg yienghneix nei. Doeklaeng daxboh gou deng gaj,
gou hix dwg cungj roxnyinh neix, lumjnaeuz dwg
goeng lauxbanj vat gvangq ciengzseiz yungh cienz
daeuj cawx mingh haenx couh wnggai dwg baenzneix
nei.

Daegvaiz dai caeuq gwnz Yejmaj Cin sojmiz
vunz dai bae doxlumj, sojmiz vunz gwn le donq
haeux ndeu, Daegvaiz dai ndaej vaiq lai, ndigah
haem de hix vaiq dangqmaz. Ngamq guh ngoenz
ndeu, begsaeh couh guh liux lo.

Mbouj miz Daegvaiz le, gwnz gai caemdingh
haujlai. Gou couh rox doenghgij neix lo.

Siengj mbouj daengz Daegvaiz dai ndawde lij
miz saegndumj. Gou ndaej saenq Giuh Yizswngh
Iwi? Giuh Yizswngh vunzlaux vunzgeq lo, aen uk de
yaep ndeu youq gwnz biengz, yaep ndeu youq ndaw
fangz. Gou ngamq haeujdaeuj seiz, de lij nyinh ndaej
ok gou dwg Lij Genh daeglwg Lij Yungjgiengz, gou
duet bae geu buh ndeu, de couh dangq gou baenz
Daegvaiz daeglwg de lo. Gou yaek saenq de lwi?

Caen ha? Caen dwg mwngz dik gou roengz dah
ha? Gou ngiengx gyaeuj cam Giuh Yizswngh.

Vaiq heuh Cangh Genz. Giuh Yizswngh naeuz.
Cangh Genz dwg caencik Giuh Yizswngh, de dwg
siengj heuh Cangh Genz daeuj cwngmingz, dwg de
dik Daegvaiz roengz dah bae lwi.

Gou dwk dienhvah hawj canghdoz Dungj Cigoz,
heuh de bang gou daengz bouqcoihci henz hangznoh
heuh Cangh Genz daeuj ranz Giuh Yizswngh. Dungj
Cigoz naeuz, couh mwngz miz saeh lai, roxyiuj
ciuqgoq Giuh Yizswngh mbouj yungzheih luba,
ciuqgoq boux vunz ndeu, mbouj dwg ciuqgoq duz
mou ndeu, lij siengj ciuqgoq cib ngoenz, aiq dwg
ngoenz ndeu mwngz couh naet ndaej fatbag lo.
Dungj Cigoz mbouj cuengq dienhvah, aenvih youq
ndaw dienhvah, gou dinggnyi de hemq Cangh Genz
naeuz: Cangh Genz, ok saechhung lo, mwngz vaiq bae
ranz Giuh Yizswngh. Dungj Cigoz mbouj caeuq
Cangh Genz gangj vahhoengq, cijmiz dwg
yienghneix gangj, Cangh Genz cij vaiq di daeuj
daengz henz ndang gou.

Baenz bang vunz vaiqvit daeuj daengz henz
ndang gou. Miz Cangh Genz.Lanz Fuzlungz .mehyah
Dungj Cigoz; lijmiz Daegmingz . Daegvei., Daegsam
sam beixnuengx, lijmiz Daegliengq caeuq Daegginj.

Cung youq ceiq gaxgonq dwg Daegliengq caeuq
Daegginj, ngamq haeuj dou, song bouxde couh daej
lo, bohgeq ha--+--- Gyoengqde raen Giuh Yizswngh
lumh bajnaj gou Gyoengqde siengj mbouj
daengz Giuh Yizswngh gawqyienz ndaej ndwn
hwnjdaeuj, gij sing daej gyoengqde couh gag bienq
lo, “bohgeq ha” couh biengbaenz “bohgeq bohgeq!”
Gyoengqde dangq Giuh Yizswngh baenz duzbaed,
gyoengqde mbouj hawj duzbaed neix ok gijmaz saeh
bw.

Riengzlaeng dwg Lanz Fuzlungz, ngamq byaij
haeuj dou de couh hemq, daengz seizneix lo cungj
lijcaengz cawj haeux, mwngz siengj iek dai de ha?
Yawjraen Giuh Yizswngh lumh bajnaj gou, Lanz
Fuzlungz doenq yamq ndeu, de coengzlaiz caengz
raen cungj yienghsiengq neix gvaq, gaxgonq de raen
gvaq haenx, mbouj dwg Giuh Yizswngh ninz youq
gwnz congz, couh dwg naengh youq gwnz eij. Lanz

Fuzlungz naeuz, Giuh Yizswngh dauq oiq lumj
lwgnyez lo.

Daegmingz ., Daegvei . Daegsam dwg daeuj yawj
nauhyied hane, yawjraen Giuh Yizswngh mbouj miz
saek yiengh saeh, gwnz naj sam beixnuengx miz
di saetmuengh he. Gyoengqde dawz gij mbouj
muenxeiq saj youq gwnz ndang Dungj Cigoz bae,
Daegmingz naeuz, boux Dungj Cigoz neix, daez—
gungh cingzbauq gyaj, baezlaeng gij vah de mbouj
ndaej saenq lo. Gangj sat, de caeuq song
daegnuengx de couh byaij ok dou lo. Aenvih
gyoengqde roxyiuj, Giuh Yizswngh mbouj haengj—
heiq gyoengqde. Gyoengqde caiq youq gizneix yaep
ndeu, mbouj rox Giuh Yizswngh gaenq ndaej ndwn
hwnjdaeuj haenx yaek guh ok gijmaz saehguengz
dem.

Mehyah Dungj Cigoz gaen youq haihlaeng, de
daengx naj ngeizvaeg, gij biujcingz neix dwg vunz
Yejmaj Cin cungj miz ndeu. Gij biujeingz neix ndaej
cung doxbae hix ndaej doenq dauglaeng: Dangh—
naeuz Giuh Yizswngh ok saeh, mwngz ndaej
nyinhnaeuz dwg siengsim daj ndawsim okdaeuj;
danghnaeuz Giuh Yizswngh mbouj ok saeh, mwngz
hix ndaej naeuz dwg saeh maz cungj liz mbouj ok
goekgaen, neix dwg cungj biujeingz haemq onjdingh
ndeu. Gizsaed gij biujcingz neix dwg deng
ndwenngoenz bik okdaeuj hane. Cungj biujcingz
neix gou haemq sug, bi daxboh gou deng gaj haenx,
haujlai vunz cungj dwg cungj biujcingz neix, mwngz
cungj mbouj roxyiuj gyoengqde dwg sim’angq
roxnaeuz siengsim. Mehyah Dungj Cigoz youq
ciuqgoq Giuh Yizswngh seiz, dawz Giuh Yizswngh
dangbaenz Dungj Cigoz daeuj ndaq mbouj dingz, hix
dwg deng bik ndaej fouznaih hane, danghnaeuz
mbouj dwg baenzneix guh, de couh deng bik ndaej
fatvangh bae lo.

Cangh Genz song fwngz boihcienj dwk, dwg
boux ceiq doeklaeng daeuj daengz, menhyabyab
byaij haeujdaeuj. De dwg bouxvunz daih’ it ciuqgoq
Giuh Yizswngh, youq rangh dieg neix diegvih sang
dangqmaz, gij hoengzsaeh begsaeh rangh dieg neix
cungj dwg youz de daeuj cijveih, mwngz aiq ndaej
daekcoih cincangj, mwngz mbouj ndaej daekcoih

Cangh Genz bw.

Giuh Yizswngh yawjraen Cangh Genz, couh
yinx gou naeuz, Daegvaiz, Daegvaiz.
Dingqnyi Giuh Yizswngh naeuz Daegvaiz.

Sojmiz vunz cungj doeksaet yat.

Lanz Fuzlungz naeuz, gvaiq mbouj ndaej ndwn
hwnjdaeuj lo, laxlawz dwg siengj Daegvaiz lo.

Daegliengq caeuq Daegginj yawjyawj gou, boux
ndeu naeuz, de dawz Lij Genh dangguh Daegvaiz lo.
Boux ndeu naeuz, Lij Genh, de yawj mwngz baenz
Daegvaiz, mwngz hixnaengz aeu de guh daxboh
mwngz, song ranz vunz biengbaenz ranz ndeu suenq
lo.

Lanz Fuzlungz naeuz, Lij Genh, bouxwnq
ciuqgoq de ngoenz ndeu, mwngz ciuqgoq de cib
ngoenz, de dangq mwngz guh daeglwg de lo.

Cij miz Cangh Genz roxyiuj neix dwg vih
gijmaz. De byaij gvagbae, dawz geu buhrog
haxbaenh gou ngamq daeuj ranz Giuh Yizswngh seiz
duet haenx gveng hawj gou, naeuz, daenj hwnjdaeu;.



